
Shivayogadipika by Sadashivayogishvara

સદાશિવયોગીશ્વરવિરચિતા શિવયોગદીપિકા

મન્ત્ર -લય -હઠ-રાજાખ્યચતુર્વિધયોગાનાં   વિવરણં
ૐ તત્સદ્બ્રહ્મણે નમઃ ।
શ્રીદક્ષિણામૂર્તયે નમઃ ।
અથ સદાશિવયોગીશ્વરવિરચિતા શિવયોગદીપિકા ।

તત્ર પ્રથમઃ પટલઃ ।
પરમયોગિમનોમ્બુજષટ્પદં ત્રિવિધકારણકારણમવ્યયમ્ ।
સગુણનિર્ગુણતત્ત્વમનામયં ગુરુસદાશિવલિઙ્ગમહં  ભજે ॥ ૧॥
શ્રીમદ્ગુરુપ્રસાદેન યોગં જ્ઞાત્વા શિવાત્મકમ્ ।
વક્ષ્યામિ સુપ્રબોધાય શિવયોગપ્રદીપિકામ્ ॥ ૨॥
શિવતત્ત્વવિદાં શ્રેષ્ઠ વક્ષ્યામિ શ‍ૃણુ તેઽધુના ।
શિવયોગં પરં ગુહ્યમપિ ત્વદ્ભક્તિગૌરવાત્ ॥ ૩॥
મન્ત્રો લયો હઠો રાજા ચેતિ યોગાશ્ચતુર્વિધાઃ   ।
તાનાહુઃ  પૂર્વમુનયઃ સિદ્ધાઃ શમ્ભુપ્રબોધિતાન્ ॥ ૪॥
એકાક્ષરં દ્વ્યક્ષરં વા ષડક્ષરમથાપિ વા ।
અષ્ટાક્ષરં વા મોક્ષાય મન્ત્રયોગી સદા જપેત્ ॥ ૫॥
યસ્ય ચિત્તં નિજં ધ્યાયેન્મનસા મરુતા સહ ।
લીનં ભવતિ નાદેન લપયોગી સ એવ હિ ॥ ૬॥
ભવેદષ્ટાઙ્ગમાર્ગેણ  મુદ્રાકરણબન્ધનૈઃ ।
તથા કેવલકુમ્ભેન હઠયોગી વશાનિલઃ ॥ ૭॥
ત્રિષુ લક્ષ્યેષુ યો બ્રહ્મસાક્ષાત્કારં ગમિષ્યતિ ।
જ્ઞાનોપાયમનોવૃત્તિરહિતો રાજયોગવિત્ ॥ ૮॥

ઉત્તરોત્તરવૈશિષ્ટ્યાદ્યોગાશ્ચત્વાર એવ હિ ।
તેષ્વેક એવ મુખ્યોઽસૌ રાજયોગોત્તમોત્તમઃ ॥ ૯॥
સોઽપિ ત્રિધા ભવેત્સાઙ્ખ્યસ્તારકશ્ચામના ઇતિ ।
પઞ્ચવિંશતિતત્ત્વાનાં   જ્ઞાનં યત્સાઙ્ખ્યમુચ્યતે ॥ ૧૦॥
બહિર્મુદ્રા પરિજ્ઞાનાદ્યોગસ્તારક ઉચ્યતે ।
અન્તર્મુદ્રાપરિજ્ઞાનાદમનસ્ક ઇતીરિતઃ ॥ ૧૧॥
શ્લાઘ્યઃ સાઙ્ખ્યાત્તારકોઽયમમનસ્કોઽપિ તારકાત્ ।
રાજત્વાત્સર્વયોગાણાં રાજયોગ ઇતિ સ્મૃતઃ ॥ ૧૨॥
નાભેદઃ શિવયોગસ્ય રાજયોગસ્ય તત્ત્વતઃ ।
શિવાર્ચિનાં   તથાઽપ્યેવમુક્તો બુદ્ધેઃ પ્રવર્તતે ॥ ૧૩॥
પ્રતિપાદ્યસ્તયોર્ભેદસ્તથા શિવરતાત્મનામ્ ।
તસ્માન્મનીષિભિર્ગ્રાહ્યઃ શિવયોગસ્તુ કેવલ ॥ ૧૪॥
જ્ઞાનં શિવમયં ભક્તિઃ શૈવં જ્ઞાનં શિવાત્મકમ્ ।
શૈવં વ્રતં શિવાર્ચેતિ શિવયોગો હિ પઞ્ચધા ॥ ૧૫॥
શિવાચારવિહીનો યઃ પશુરેવ ન સંશયઃ ।
સ તુ સંસારચક્રેઽસ્મિન્નજસ્રં પરિવર્તતે ॥ ૧૬॥
સત્યં વદામિ તત્તત્ત્વં નિર્ણીતં પૂર્વસૂરિભિઃ ।
સર્વદેવમયઃ સાક્ષાત્સર્વભૂતમયસ્તથા ॥ ૧૭॥
સર્વજ્ઞાનસમઃ સમ્યક્સર્વતત્વોત્તરોત્તરઃ ।
સર્વતેજોમયઃ સાક્ષાત્સર્વાનન્દસ્વરૂપવાન્ ॥ ૧૮॥
માયાસમેતઃ સકલો નિષ્કલઃ કેવલઃ પરઃ ।
અસ્તિનાસ્તિદ્વયાતીતો વાઙ્મનોગોચરાત્મકઃ ॥ ૧૯॥
અવર્ણો વર્ણસંયુક્તો નીરૂપી વિશ્વરૂપભૃત્ ।
પરમાત્મા પરં બ્રહ્મ કશ્ચિદ્દેવોઽસ્તિ ચિચ્છિવઃ ॥ ૨૦॥
શિવાદુત્પદ્યતે શક્તિઃ શાન્ત્યતીતા પરાત્મિકા ।
અપ્રતર્ક્યગુણોપેતા જૃમ્ભતે  સા શિવાજ્ઞયા ॥ ૨૧॥
સા શક્તિઃ પઞ્ચધા ભિન્ના ભવતિ બ્રહ્મરૂપિણી ।
પઞ્ચભૂતાત્મિકા નિત્યા તસ્યા આસીદિદં જગત્ ॥ ૨૨॥

આદૌ વ્યોન્નિ સ્થિતો ભાતિ સાક્ષાદેવઃ સદાશિવઃ ।
મદાશિવાદીશ્વરોઽપિ સમ્ભૂતઃ પવને સ્થિતઃ ॥ ૨૩॥
ઈશ્વરાદભવદુદ્રો વહ્નૌ સ્થિત્વા પ્રતાપવાન્ ।
રુદ્રાદ્વિષ્ણુર્મહાતેજા વારિતત્ત્વે વ્યવસ્થિતઃ ॥ ૨૪॥
વિષ્ણુતત્ત્વોદિતો બ્રહ્મા પૃથ્વીતત્ત્વે વ્યવસ્થિતઃ ।
એવં પરાશક્તિજાતા વિશ્વપાઃ પઞ્ચ મૂર્તયઃ ॥ ૨૫॥
નિવૃત્તિશ્ચ પ્રતિષ્ઠા ચ વિદ્યા શાન્તિસ્તથૈવ ચ ।
શાન્ત્યતીતા કલા હ્યેતાઃ સ્થિતા બ્રહ્માદિમૂર્તિષુ   ॥ ૨૬॥
તથા શિવાજ્ઞયા હ્યેતા વર્તન્તે સુમહોજ્જ્વલાઃ ।
બ્રહ્મણો દેવતા દૈત્યા મુનયો માનવાસ્તથા ॥ ૨૭॥
સ્વેદજા અણ્ડજાઃ સર્વે પ્રાણિનશ્ચ જરાયુજાઃ ।
તૃણગુલ્મલતાવૃક્ષાદ્યનેકોદ્ભિજ્જકોટયઃ ॥ ૨૮॥
ગિરયઃ સરિતશ્ચાન્યે સમુદ્રાશ્ચ સરાંસિ ચ ।
સમ્ભવન્તિ ક્રમેણૈવ તસ્માચ્છિવમયં જગત્ ॥ ૨૯॥
યસ્તં શિવં કેવલચિત્સ્વરૂપં

સૂર્યેન્દુવૈશ્વાનરમણ્ડલસ્થમ્ ।
ગુરુપ્રસાદાત્ત્રિમલં ક્ષયિત્વા ધ્યાત્વા

યજન્મોક્ષસુખં પ્રયાતિ ॥ ૩૦॥
શિવજ્ઞાનં દ્વિધા જ્ઞેયં સગુણં નિર્ગુણં તથા ।
આદૌ સગુણમાશ્રિત્ય પશ્ચાન્નિર્ગુણમાચરેત્ ॥ ૩૧॥
સગુણં બહુધા પ્રોક્તં બાહ્યાભ્યન્તરગોચરમ્ ।
ઇન્દ્રિયાદિભિરગ્રાહ્યં નિર્ગુણં ત્વન્તરિક્ષવત્ ॥ ૩૨॥
એવં તત્ત્વપરિજ્ઞાનં ગુરુષ્વેવ વ્યવસ્થિતમ્ ।
અત એવ મુમુક્ષૂણાં પૂજનીયચ સદ્ગુરુઃ ॥ ૩૩॥
સદાયુરારોગ્યમપારભૂતિં

વિદ્યા યશઃ સ્વર્ગસુખં ચ મોક્ષમ્ ।
કલાનિ સર્વાણિ નરઃ સમાપ્તું

કથં સમર્થો ગુરુણા વિહીનઃ ॥ ૩૪॥
ઉક્તલક્ષણસમ્પન્નમાચાર્યં સર્વવેદિનમ્ ।
કર્મણા મનસા વાચા શિવવત્પૂજયેદ્ગુરુમ્ ॥ ૩૫॥
તસ્માદ્ગુરૂમુખેણૈવ દીક્ષિતો યઃ શિવાર્ચકઃ ।
ચતુર્વર્ગફલાવાપ્તિઃ સુખં તસ્ય કરે સ્થિતા ॥ ૩૬॥
ત્રિકાલં વા દ્વિકાલં વા એકકાલમથાપિ વા ।
ભક્ત્યા ગુરૂક્તમાર્ગેણ પૂજયેચ્ચિન્મયં શિવમ્ ॥ ૩૭॥
અન્તર્યાગો બહિર્યાગો દ્વિવિધં તચ્છિવાર્ચનમ્ ।
મુખ્યા ચાભ્યન્તરે પૂજા સા ચ બાહ્યાર્ચનોદિતા ॥ ૩૮॥
આત્મસ્થમત્યન્તરુચિપ્રશાન્ત-

મશ્રાન્તમીશં હિ યજન્તિ સન્તઃ ।
તં વાહ્યનાનાપ્રતિમાસુ બાહ્ય-

ક્રિયાભિરેવાલ્પધિયો યજન્તિ ॥ ૩૯॥
હૃત્પદ્મં શિવધર્મકન્દસહિતં સુજ્ઞાનનાલં તથા ।
નિત્યૈશ્વર્યદલાષ્ટકં શશિનિભં વૈરાગ્યસત્કર્ણિકમ્   ॥ ૪૦॥
શ્રીરુદ્રેશ્વરકેસરાઞ્ચિતમિદં સઞ્ચિન્ત્ય તન્મધ્યમે ।
સૂર્યેન્દુજ્વલવહ્નિમણ્ડલગતં ધ્યાયેચ્છિવં ચિન્મયમ્ ॥ ૪૧॥
પ્રસન્નવદનં શાન્તં દ્વ્યષ્ટવર્પીમુજ્જ્વલં

અનેકકોટિકન્દર્પલાવણ્યસમવિગ્રહમ્ ।
ચતુર્ભુજં મૃગીટઙ્કવરદાભયધારિણં

ચન્દ્રરેખાશિરોભૂષં શરચ્ચન્દ્રનિભદ્યુતિમ્ ॥ ૪૨॥
દિવ્યામ્બરધરં દેવં દિવ્યગન્ધાનુલેપનમ્ ।
દિવ્યાભરણશોભાઢ્યં દિવ્યપુષ્પૈરલઙ્કૃતમ્ ॥ ૪૩॥
ત્રિનેત્રં ત્રિગુણાધારં ત્રિમલક્ષયકારણમ્ ।
સર્વમઙ્ગલયા  દેવ્યા નિજવામાઙ્કશોભિતમ્ ॥ ૪૪॥
ભાસ્વત્કલ્પતરોર્મૂલે ફલપુષ્પસમન્વિતે ।
વેદિકાયાં સમાસીનં નવરત્નમયાસનમ્ ॥ ૪૫॥
અદ્વૈતમચ્યુતં વિષ્ણું નિત્યં નિર્વાણગોચરમ્ ।

અચિન્ત્યમજમવ્યક્તમાદિમધ્યાન્તવર્જિતમ્   ॥ ૪૬॥
પરં શિવં હૃદિ ધ્યાત્વા નિશ્ચયીભૂતમાનસઃ ।
યજેદાભ્યન્તરદ્રવ્યૈરવધાનેન તદ્યથા ॥ ૪૭॥
શમામ્બુપરિષેચનં સકલપૂર્ણભાવામ્બરં

ત્રિશક્તિગુણસંયુતં વિહિતયજ્ઞસૂત્રં તથા ।
સ્વસંવિદનુલેપનં સમધિકાનુકમ્પાક્ષતાન્

શિવાય વિનિવેદયેત્પ્રકટમક્તિપુષ્પણિ ચ ॥ ૪૮॥
ધૂપમાન્તરચતુષ્ટયેન વૈ દીપમિન્દ્રિગુણોત્તરેણ તુ ।
કલ્પયેચ્ચ સુખદુઃખવર્જિતં   જીવરૂપમુપહારમાન્તરે ॥ ૪૯॥
રજસ્તમઃસત્ત્વગુણત્રયં ચ

તામ્બૂલકં પ્રાણનમસ્કૃતિં  ચ ।
ઇત્યેવમાભ્યન્તર મુખ્યપૂજા-

દ્રવ્યાણિ સમ્પાદય શઙ્કરાય ॥ ૫૦॥
અથવાઽઽવાહનાદ્યૈસ્તમુપચારૈશ્ચ રાજવત્ ।
પૂજયસ્વ શિવં ભક્ત્યા પરમાત્માનમાન્તરે ॥ ૫૧॥
અત એવ સદા પૂજાભિમામાભ્યન્તરીં  કુરુ ।
સમસ્તપાપદલનીં  સર્વદુઃખવિનાશિનીમ્ ॥ ૫૨॥
શિવભક્તિપ્રદાં સાક્ષાન્મનોનૈર્મલ્યકારિણીમ્ ।
સર્વૈશ્વર્યકરીં  સમ્યગ્યોગજ્ઞાનપ્રદાયિનીમ્ ॥ ૫૩॥
ઇતિ શ્રીસદાશિવયોગીશ્વરવિરચિતાયાં શિવયોગદીપિકાયાં પ્રથમઃ પટલઃ ।

અથ દ્વિતીયઃ પટલઃ ।
અથ તે સમ્પ્રવક્ષ્યામિ શિવપૂજાવિધિં  બુધૈઃ ।
પુનઃપ્રકારમાખ્યાતં યોગમાર્ગૈકગોચરમ્ ॥ ૧॥
યોગાત્સઞ્જાયતે જ્ઞાનં જ્ઞાનાયોગઃ પ્રવર્તતે ।
દ્વયોઃ સંસિદ્ધયે ભૂમૌ શરીરં રક્ષયેદ્બુધઃ ॥ ૨॥
શરીરં કફનાશેન સુસ્થૈર્યં યાતિ નિશ્ચિતમ્ ।
સ કફો હઠયોગેન વિનશ્યતિ શરીરિણામ્ ॥ ૩॥

શિવયોગઃ સાધકાનાં સાધ્યસ્તત્સાધનં હઠઃ ।
યમાદિમિરથાષ્ટાઙ્ગૈર્દેવપૂજાં  સમાચરેત્ ॥ ૪॥
યમનિયમગુણૈશ્ચ સ્વાત્મસિદ્ધિં  વિધાય

સ્વવશવિવિધપીઠૈરેવ ભૂત્વા સ્થિતાત્મા ।
અસુનિયમજલેન સ્નાપયેદ્દિવ્યલિઙ્ગં

પ્રકટિતચતુરઙ્ગં  બાહ્યમેતદ્વિધાનમ્ ॥ ૫॥
શમ્ભોરપીન્દ્રિયનિવર્તનમેવ ગન્ધો

ધ્યાનં પ્રસૂનનિચયો દૃઢધારણા સા ।
ધૂપઃ સમાધિરિતિ શુદ્ધ મહોપહાર-

માભ્યન્તરરાખ્યચતુરઙ્ગવિધાનમેતત્  ॥ ૬॥
એવમષ્ટાઙ્ગયોગેન  સદાઽન્તઃપદ્મસદ્મનિ ।
પૂજયેત્પરમં દેવં કિં  બાહ્યૈર્દેવપૂજનૈઃ ॥ ૭॥
સ્વાત્મન્યેવ સદાઽષ્ટાઙ્ગૈઃ  પૂજયેચ્છિવમવ્યયમ્ ।
શૈવઃ સ એવ વિદ્વાંશ્ચ સ ચ યોગવિદાં વરઃ ॥ ૮॥
સુબ્રહ્મચર્યં નિયતાશનં ચ

ધૃતિર્દયા સૂનુતમાર્જવં ચ ।
શૌચં ક્ષમાઽસ્તેયમથો અહિંસા 

યમા દશૈતે મુનિભિઃ પ્રણીતાઃ ॥ ૯॥
સન્તોષ આસ્તિક્યગુણો મતિશ્ચ

તપો વ્રતં શઙ્કરપૂજનં ચ ।
હ્રીર્યોગશાસ્ત્રશ્રવણં  જપશ્ચ

પ્રદાનમેતે નિયમા દશ સ્મૃતાઃ ॥ ૧૦॥
યમૈશ્ચ નિયમૈઃ સમ્યગેવં વિંશતિસઙ્ખ્યયા   ।
સ્થિરશ્ચ નિયતો ભૂત્વા સ્વાત્મશુદ્ધિં  સમાચરેત્ ॥ ૧૧॥
સિદ્ધામ્બુજં સ્વસ્તિકમુક્તવીર-

ભદ્રાહિભુક્કેસરિગોમુખાનિ ।
સુખાસનં ચૈવ સમઙ્કિતાનિ

તથા દશૈતાનિ વરાસનાનિ ॥ ૧૨॥
ગૃહિણામમ્બુજં નિત્યં સિદ્ધં ત્વિતરવર્ત્માનામ્ ।

સુખાસનં ચ સર્વેષામિત્યેતત્રિવિધં વરમ્ ॥ ૧૩॥
યાનિ કાનિ પ્રશસ્તાનિ હ્યાસનાનિ વશાનિ ચ
તેષ્વભીષ્ટાસનાસીનો વિવિક્તસ્થાનમાશ્રયેત્ ॥ ૧૪॥
તત્ર રમ્યં મઠં કુર્યાન્સૂક્ષ્મદ્વારં ચ નિર્વ્રણમ્ ।
પ્રાકારવેષ્ઠિતં શુદ્ધં બહિઃશાલાસમન્વિતમ્ ॥ ૧૫॥
સુગન્ધકુસુમાકીર્ણં વિતાનપરિશોભિતમ્ ।
મૃદૂપધાનશય્યાદ્યૈરાસનાદ્યૈઃ સમાકુલમ્ ॥ ૧૬॥
સુધૂપવાસિતં નિત્યં ગોમયેન સુલેપિતમ્ ।
સમિત્પુષ્પફલોપેતં કન્દમૂલફલાન્વિતમ્ ॥ ૧૭॥
સમગ્રભસ્મરુદ્રાક્ષકુશાજિનવિભૂષિતમ્ ।
શુદ્ધાન્નપાનસમ્પન્નં સર્વૌષધસમાશ્રિતમ્ ॥ ૧૮॥
સદા મનોહરાસ્પન્દં મઠે વાસમુપેત્ય ચ ।
સદાશિવં પ્રપૂજયેદ્હૃદિ સ્થિરસમાહિતઃ ॥ ૧૯॥
તદ્યથા શ‍ૃણુ હે વિદ્વાન્નાદૌ કેવલકુમ્ભકે ।
પ્રાણાયામજલેનૈવ સ્નાપયેચ્ચિન્મયં શિવમ્ ॥ ૨૦॥
પ્રાણાયામસ્તથા પ્રોક્તઃ પ્રાકૃતો વૈકૃતસ્તથા ।
તાભ્યાં વિના જૃમ્ભતેઽસૌ  કેવલઃ કુમ્ભકઃ સ્વયમ્ ॥ ૨૧॥
નિશ્વાસોચ્છ્વાસરૂપેણ  રેચપૂરસ્વભાવતઃ ।
પ્રાણાનિલે વર્તમાને પ્રાકૃતઃ સ ઉદાહૃતઃ ॥ ૨૨॥
આગમોક્તવિધાનેન રેચપૂરકકુમ્ભકૈઃ ।
યદિ પ્રાણનિરોધઃ સ્યાદ્વૈકૃતઃ સ ઉદાહૃતઃ ॥ ૨૩॥
પ્રાકૃતં વૈકૃતં ચેતિ દ્વયમેતન્મહાત્મનઃ ।
ક્ષણાત્સંસ્તમ્ભયેદ્યસ્તુ સ હિ કેવલકુમ્ભકઃ ॥ ૨૪॥
પ્રાકૃતો મન્ત્રયોગઃ સ્યાદ્વૈકૃતો લય એવ હિ ।
હઠઃ કેવલકુમ્ભાખ્યો રાજયોગોઽમનાઃ સ્મૃતઃ ॥ ૨૫॥
પ્રથમસ્ત્વજપાયોગો નાદો વાયોર્લયસ્તથા ।
મનોનિલસ્થિરં પશ્ચાદ્વૃત્તિશૂન્યં  ચતુર્થકમ્ ॥ ૨૬॥

પ્રાણવાયુનિરોધેન લભતે ચ ચતુષ્ટયમ્ ।
તસ્માદ્ભ્યાસશૂરસ્ત્વં પ્રાણાયામપરો ભવ ॥ ૨૭॥
સકારાન્તમિદં બીજં બહિર્યાતિ સબિન્દુકમ્ ।
સવિસર્ગં સકારાન્તં તદ્બીજં પ્રવિશત્યધઃ ॥ ૨૮॥
પ્રાણાનિલશ્ચ સર્વેષાં પ્રવર્તકનિવર્તકઃ ।
એવં જીવોઽજપાનામગાયત્રીં  જપતેઽન્વહમ્ ॥ ૨૯॥
એકવિંશતિસહસ્રસઙ્ખ્યયા   ષટ્શતાધિકમહર્નિશં   નરઃ ।
શ્રીગુરૂક્તવિધિનાઽરુણોદયે સંસ્મરન્વહતિ સોઽજપાફલમ્ ॥ ૩૦॥
અજપાં નામ સઙ્કલ્પ્ય નરઃ પાપૈઃ પ્રમુચ્યતે ।
શિવયોગમવાપ્નોતિ શીઘ્રમેવ ન સંશયઃ ॥ ૩૧॥
અજપાનામગાયત્રીમન્ત્રં વર્ણદ્વયં યદા ।
ત્રિવેણીસઙ્ગમે  લીનં સ શબ્દઃ પ્રણવો ભવેત્ ॥ ૩૨॥
સોઽહં કૃત્વાઽઽત્મમન્ત્રં  સ્વપદપરતરં વ્યક્તવર્ણદ્વયં ત- ।
દ્વ્યાલુમ્પેદ્વ્યઞ્જને દ્વે પુનરપિ રચયેદ્દિવ્યમોઙ્કારમન્ત્રમ્ ॥ ૩૩॥
કૃત્વાઽનુસ્વારયુક્તં  સકલમનુપરં બ્રહ્મનાડીં  નયેદ્યઃ
પૂર્ણાનન્દઃ સ કુણ્ડલ્યનુભવવિકલઃ કર્મણે સૂતિમેતિ ॥ ૩૪॥
ઇલા સ્મૃતેન્દુરિતિ સૂર્યસુતેતિ યોગાત્

સા પિઙ્ગલાઽર્ક  ઇતિ વિષ્ણુપદીતિ તાસામ્ ।
સા મધ્યમાઽગ્નિરિતિ ગીરિતિ યા ત્રિવેણી

યોગસ્થલં તદિદમેવ હિ યત્ત્રિકૂટમ્ ॥ ૩૫॥
તસ્માત્ત્રિકૂટનામાપિ ત્રિવેણીસઙ્ગમસ્થલમ્  ।
શ‍ૃઙ્ગાટકચતુષ્પીઠનામાન્યેકસ્થલસ્ય  હિ ॥ ૩૬॥
શબ્દદ્વારે ગતે યત્ર ગન્ધદ્વારે તથૈવ ચ ।
સમાયોગૈશ્ચતુષ્પીઠશ‍ૃઙ્ગાટકસુસંજ્ઞિકમ્  ॥ ૩૭॥
ઉચ્છાસનિશ્વાસકૃતાસુવાયુના

ત્રિકૂટદેશે મનસા સહાઙ્ગ  ।
સ્થિત્વા સુષુમ્નાખ્યતદૂર્ધ્વનાડિકા-

ત્રિકોણમાર્ગે ગમનં કુરુષ્વ ॥ ૩૮॥

પ્રાણાનિલસ્યોદ્ગમને નિરોધ
નિપાતિતા ચોર્ધ્વસુસૂક્ષ્મશક્તિઃ ।

પ્રત્યાહતે મધ્યગતા પ્રબોધિતા
સા યોગતો મૂલનિકુઞ્જની સ્યાત્ ॥ ૩૯॥

તસ્માત્ત્રિવિધશક્તીનાં પાતેન પ્રવિબોધનાત્ ।
આકુઞ્ચનેન યોગીન્દ્રા યાન્ત્યમી પરમં પદમ્ ॥ ૪૦॥
અત એવ મહાશ્ચર્ય ચન્દ્રસૂર્યાગ્નિસદ્મનિ ।
સન્ધાનં કુરુ તદ્ભક્ત્યા પ્રણવધ્વનિના સહ ॥ ૪૧॥
ત્રયો વેદાસ્ત્રયો દેવસ્ત્રયો લોકાસ્ત્રયો ગુણાઃ ।
ઓમિત્યેકાક્ષરે મન્ત્રે પરે બ્રહ્મણિ સન્તિ વૈ ॥ ૪૨॥
ઇતિ સર્વે ચ સંસિદ્ધા વિદુઃ કેવલકુમ્ભકમ્ ।
હઠે હ્યેકમિદં શ્રેષ્ઠં ગોપિતં પરમાદ્ભુતમ્ ॥ ૪૩॥
ગમાગમૌ પ્રાણવાયોર્વિન્ધાનેન   હિ ગચ્છતઃ ।
યથા તસ્ય શરીરસ્ય ગમાગમવિધિસ્તથા ॥ ૪૪॥
સિદ્ધસમ્મતશાસ્ત્રેષુ સ્થિતઃ કેવલકુમ્ભકઃ ।
તથાઽપ્યતિરહસ્યત્વાન્ન વિજાનાતિ મૂઢધીઃ ॥ ૪૫॥
ગુરોર્યસ્ય પ્રસાદાચ્ચ સિધ્યેત્કેવલકુમ્ભકઃ ।
યદિ કિં  કરણૈર્મુદ્રાબન્ધનૈર્વા સમાધિભિઃ ॥ ૪૬॥
નિઃશબ્દે કેવલે કુમ્ભે  પ્રાપ્તે વિષ્ણોઃ પદં મહત્ ।
તથા ખલુ તયોરૈક્યં જીવાત્મપરમાત્મનોઃ ॥ ૪૭॥
નિઃશબ્દં તત્ત્વમિત્યાહુરનિર્વાચ્યં  પરં પદમ્ ।
ભૂતેન્દ્રિયાદિપ્રકૃતેસ્તત્ત્વાનાં ચ લયાત્મકમ્ ॥ ૪૮॥
મૂલોડ્યાણજલન્દ્રબન્ધનવિધામભ્યસ્પતો યોગિનો

વાયોરુદ્ગમને નિરઙ્કુશવિધેસ્તવ્દ્યોમસંરોધનાત્ ।
ભૂતાનીન્દ્રિયવર્ગતદ્ગુણમનોહઞ્ચિત્તબુદ્ધ્યાદયઃ

સર્વં લીનમુપૈતિ વૃત્તિરહિતં સૌખ્યં તદા કિઞ્ચન ॥ ૪૯॥
યોઽપાનસૂર્યમથ વાયુનિરોધનેન

પ્રાણેન્દુના સહ તદૂર્ધ્વગતં પ્રકૃત્યા ।

યોગૈકાસિદ્ધિમનિશં કુરુતે સમસ્તાં
પ્રજ્ઞાવતામપિ સ એવ હિ મૂલબન્ધઃ ॥ ૫૦॥

અધશ્ચોર્ધ્વં ચ નાભેર્યો બન્ધનં કુરુતે બલાત્ ।
ઉડ્ડિયાનમસૌ બન્ધો રુગ્જરામૃત્યુન્નાશનઃ ॥ ૫૧॥
કણ્ઠમાકુઞ્ચ્ય હૃદયે સ્થાપયેચ્ચિબુકં દૃઢમ્ ।
એષ જાલન્ધરો બન્ધ ઊર્ધ્વામૃતનિબન્ધકઃ ॥ ૫૨॥
અથોર્ધ્વમધ્યસ્થિરબન્ધનાભ્યા-

માકુઞ્ચનાદૂર્ધ્વમપાનવાયોઃ ।
ઘ્રાણૈકરન્ધ્રે મરુતાં પ્રવેશા-

ચ્છીઘ્રં ભવેત્કેવલકુમ્ભસિદ્ધિઃ ॥ ૫૩॥
અયં કેવલકુમ્ભાખ્યો યસ્યાજસ્રં વશો ભવેત્ ।
સદા ભવતિ વિખ્યાતઃ સ એવ પ્રાણસંયમી ॥ ૫૪॥
પ્રાણાયામવિધાનં યો માસત્રયમપિ સમાચરેન્નિયત ।
તનુલઘુતા દીપનતા નાડીશુદ્ધિર્ધ્વાનશ્વતસ્ય ભવેત્ ॥ ૫૫॥
ગગનં પવને પ્રાપ્તે તત્ક્ષણાદુન્મની ભવેત્ ।
કેવલં કુમ્ભકં પ્રાપ્તો તાવદેવ સમભ્યસેત્ ॥ ૫૬॥
નત્વા ગુરું બ્રહ્મવિદાં વરેણ્યં

જિત્વાઽન્તરસ્થં ષડમિત્રવર્ગમ્ ।
સ્થિત્વા સદૈકાન્તવિશુદ્ધદેશે

ધ્યાત્વા શિવં ભ્રૂયુગમધ્યપદ્મે ॥ ૫૭॥
અશ્વા સદાઽનાહતદિવ્યનાદં

ધૃત્વા વિભિન્નામલબિન્દુરત્નમ્ ।
પીત્વા સુધાં ચન્દ્રમસઃ પતન્તીં

છિત્ત્વાઽથ સઙ્કલ્પવિકલ્પજાલમ્ ॥ ૫૮॥
કૃત્વા  ત્રિકૂટે દૃઢબન્ધનં તતો

ગત્વા ત્રિકોણે મનસાઽનિલૈઃ સહ ।
ભિત્ત્વા તથૈવોપરિ સૂક્ષ્મકુણ્ડલીં

નીત્વા સખે વિષ્ણુપદં સુખી ભવ ॥ ૫૯॥
ઇત્થં શિવં વિષ્ણુષદસ્વરૂપં

વિષ્ણું સદા ભાવિતવિષ્ણુમૂર્તિમ્   ।
વિષ્ણોઃ પદં કેવલકુમ્ભશુદ્ધં

પ્રાણામ્બુના સ્નાનવિધૌ ભજસ્વ ॥ ૬૦॥
ઇતિ શ્રીસદાશિવયોગીશ્વરવિરાચિતાયાં શિવયોગદીપિકાયાં દ્વિતીયઃ પટલઃ ।

અથ તૃતીયઃ પટલઃ ।
ઇતિ યમાદિચતુરઙ્ગવિધાનં  બાહ્યમુક્તમભિરાઞ્જતવાક્યૈઃ ।
અથ શિવાર્પિતમનાઃ   શ‍ૃણુ વક્ષ્યે અન્તરઙ્ગચતુરઙ્ગવિધાનમ્   ॥ ૧॥
સન્મનોમહિત શોણતલેઽસ્મિઞ્શ્રોત્રમુખ્યવિજિતેન્દ્રિયવર્ગાત ।
જાતઘૃષ્ટવિમલામલગન્ધૈર્લેપનં ગુરુસદાશિવલિઙ્ગે  ॥ ૨॥
સઙ્કોચભાચરતિ કૂર્મ ઇહાઙ્ગકાના -

મઙ્ગે  યથા ભુવિ તથા નિખિલેન્દ્રિયાણિ ।
પ્રત્યાહરસ્વ નિયતાત્મનિ સંયતાત્મા

મન્યામહે પરમતત્ત્વમિદં તદેવ ॥ ૩॥
આધારમુખ્યનલિનૌર્વિવિધૈ   સુવર્ણૈ

સ્તન્મધ્યભાસુરતરૈઃ સુમનોભિરઙ્ગ  ।
નાનાવિધૈઃ સગુણનિર્ગુણભાપુષ્પૈઃ

શ્રીલિઙ્ગમૂર્તિમનિશં    હૃદિ પૂજયસ્વ ॥ ૪॥
આધારલિઙ્ગમણિપૂરક  હૃદ્વિશુદ્ધિ-

ભ્રૂમધ્યમસ્તકનભોબિલસંજ્ઞકાનિ ।
એતાનિ તાનિ યમિનાં સુખદાયકાનિ

ધ્યાનસ્થલાનિ સુવિચિત્રતરાણિ નૂનમ્ ॥ ૫॥
અન્તશ્ચેતોનિયમિત બહિશ્ચક્ષુરિષ્ઠાસનં ચ

કાયાવક્રત્વમનિશમહો ધ્યાનમુદ્રેયમસ્યામ્ ।
સ્વાત્માનન્દં સમરસગતં શાન્તમદ્વૈતરૂપં

શૈવધ્યાનં કુરુ હૃદિ સખે હ્યદ્યમુક્તસ્ત્વમેવ ॥ ૬॥
ધ્યાનસ્થલેષુ સર્વેષુ નવ ચક્રણિ યોગિભિઃ ।
શ્રેષ્ઠાનિ તાનિ કથ્યન્તે વક્ષ્યામિ શ‍ૃણુ તેઽધુના ॥ ૭॥
મૂલાધારે ત્રિધા વૃત્તં બ્રહ્મચક્રં ભગોપમમ્ ।

તત્કન્દેઽગ્નિનિભાં ધ્યાયેદથ શક્તિમભીષ્ટદામ્ ॥ ૮॥
સ્વાધિષ્ઠાનં તતશ્ચક્રં તત્ર ચાતુર્દલામ્બુજમ્ ।
તદેવોડ્યાયનં ધ્યાયેત્પશ્ચિમાભિમુખ શિવમ્ ॥ ૯॥
પઞ્ચાવર્તે નાભિચક્રં સર્પાકારં તડિન્નિભમ્ ।
તત્ર કુણ્ડલિનીં  મધ્યે શક્તિં  સિદ્ધિપ્રદાં સ્મરેત્ ॥ ૧૦॥
અધોમુખાષ્ટપત્રાબ્જયુતં હૃચ્ચક્રમિષ્ટદમ્ ।
તન્મધ્યે કર્ણિકાં   જ્યોતિર્લિંઙ્ગાકારમિમં    સ્મરેત્ ॥ ૧૧॥
પઞ્ચમં કણ્ઠચક્રં ચ તત્રાઙ્ગુલિચતુષ્ટયે  ।
ઇડાપિઙ્ગલયોર્મધ્યે  સુષુમ્નાં સુસ્થિતાં સ્મરેત્ ॥ ૧૨॥
ષષ્ઠં ચ ઘણ્ટિકાલિઙ્ગમૂલં  તદ્રાજદન્તકમ્ ।
ધ્યાયેત્તદૂર્ધ્વં તદ્વારં તત્ર શૂન્યં સુસિદ્ધયે ॥ ૧૩॥
ભૂચક્રં સપ્તમં ત્વેકં નાલં કન્દં સુવાક્પ્રદમ્ ।
ધ્યાયેદ્દીપશિખાકારં તન્મધ્યે જ્ઞાનલાઞ્છનમ્ ॥ ૧૪॥
બ્રહ્મરન્ધ્રેઽષ્ટમં ચક્રં નિર્વાણાખ્યં સુસૂક્ષ્મકમ્ ।
તત્ર જાલન્ધરં ધૂમશિખાભં મોક્ષદં સ્મરેત્ ॥ ૧૫॥
આકાશચક્રં નવમં પ્રશસ્તં

ત્રિકૂટકં પૂર્ણગિરીશપીઠમ્ ।
તત્રોર્ધ્વશક્તિં  શુભદાં સુશૂન્યાં

ધ્યાયેદ્દ્વયાષ્ટરસરોજમધ્યે  ॥ ૧૬॥
અથ તે ષોડશાધારાન્કથયામિ વિશેષતઃ ।
તેજોધ્યાનં પદાઙ્ગુષ્ઠે  કુર્યાદ્દૃષ્ટિઃસ્થિરા  ભવેત્ ॥ ૧૭॥
પાદસ્ય પાર્ષ્ણિકામૂલં દ્વિતીયાધારસંજ્ઞિકમ્ ।
સમ્પીડ્યસ્થાપયેદગ્નિદીપનં ભવતિ ક્ષણાત્ ॥ ૧૮॥
આકુઞ્ચયેત્તથાઽઽધારં સદા સઙ્કોચનેન તુ ।
અપાનમરુતસ્થૈર્ય જાયતે તદ્વિતીયકમ્ ॥ ૧૯॥
મેઢ્રાગારે  દણ્ડસઙ્કોચનેન

બ્રહ્મગ્રન્થીંસ્ત્રીન્સમુત્પાટ્ય  પશ્ચાત્ ।
ચેતોવાયૂપસ્થનાડ્યાં પ્રવેશા-

દ્બિન્દુસ્તમ્ભઃ સમ્ભવત્યેવ સિદ્ધમ્ ॥ ૨૦॥
પઞ્ચમાધારમોડ્યાનં ધ્યાનં કૃત્વા  મુહુર્મુહુઃ  ।
મલમૂત્રકૃમીણાં ચ મારણં ભવતિ ધ્રુવમ્ ॥ ૨૧॥
નાભ્યાધારં તતઃ ષષ્ઠે પ્રણવં યો વદેદ્બુધઃ ।
સમાધિનૈકાચત્તેન તસ્ય નાદે લયો ભવેત્ ॥ ૨૨॥
સપ્તમં તુ હૃદાધારં તત્ર પ્રાણાન્નિરોધયેત્ ।
તદા તન્મધ્યકમલં વિકાસં ભજતિ ક્ષણાત્ ॥ ૨૩॥
કણ્ઠાધારં કણ્ઠમૂલં પડિયેચ્ચિબુકેન તુ ।
ઈડાપિઙ્ગલયોર્વાયુપ્રવાહઃ  સુસ્થિરો ભવેત્ ॥ ૨૪॥
નવમં ઘણ્ટિકાધારં જિહ્વાગ્રં તત્ર દાપયેત્ ।
સુધાસારં સ્રવત્યેવ સદા સન્તૃપ્તિકારણમ્ ॥ ૨૫॥
યા લમ્બિકા ચાલનદોહનાભ્યાં

દીર્ઘકૃતા તાં વિપરીતમાર્ગાત ।
યસ્તાલુમૂલાન્તરગર્ભદેશે

પ્રવેશયેત્તોન્મનિતાં પ્રયાતિ ॥ ૨૬॥
જિહ્વાદૌ રસનાધારં કુર્યાદ્યો મથનં યદિ ।
સિધ્યેત્તસ્યામૃતાસ્વાદઃ કવિતા ચ સ્ફુટા ભવેત્ ॥ ૨૭॥
દ્વાદશં દશનાધારમૂર્ધ્વં તદ્રાજદન્તકમ્ ।
ષણ્માસાદ્દૃશ્યતે  જ્યોતિરન્તજિહ્વાગ્રઘટ્ટનાત્ ॥ ૨૮॥
ત્રયોદશં પ્રાણમૂલં તત્ર દૃષ્ટિઃ સ્થિરીકૃતા ।
યદિ ચેન્મનસા નિત્યં વાયુસ્તત્ર સ્થિરો ભવેત્ ॥ ૨૯॥
ચતુર્દશં લલાટાખ્યમાધારં તત્ર યોગવિત્ ।
મનસા વાયુમારોપ્ય સર્વસિદ્ધિમવાપ્નુયાત્ ॥ ૩૦॥
ભ્રુવાધારં પઞ્ચદશં તદૂર્ધ્વં ચક્ષુષા બુધઃ ।
પશ્યેત્સઙ્કિરણાકારં શીઘ્રમેવ હિ પશ્યતિ ॥ ૩૧॥
નેત્રાધારં ષોડશં તુ તદૂર્ધ્વં ચાલયેદ્બુધઃ ।
જ્યોતિષ્પુઞ્જમપાઙ્ગે  તત્પશ્યતિ ક્ષિપ્રમેવ હિ ॥ ૩૨॥
બન્ધત્રયેણાઽઽસનબન્ધનેન

મન્ત્રેણ નાદશ્રવણેન યોગી ।
ભવેત્તદા કેવલકુમ્ભકેન

ધ્યાનેન ચિત્તાષ્ટવિધાવધાની ॥ ૩૩॥
દેહપાત્રે જ્વલજ્જ્ઞાનવહ્નૌ ભૂતગુણાધિકમ્ ।
ક્ષિપ્ત્વા દશાઙ્ગવલ્લિઙ્ગં   ધૂપયેદ્ધારણાદ્બુધઃ ॥ ૩૪॥
ધ્યાનૈકગોચરમતિસ્થિરતા ભવેદ્યા

સા ધારણેતિ શિવયોગવિદો વદન્તિ ।
શૈવક્રમેણ રચિતેહ પુનઃ પ્રકારાદ્

ભૂમ્યાદિભૂતવરણેન પૃથક્પૃથક્ચ ॥ ૩૫॥
ધારિણી વારુણી ચૈવ આગ્નેયા મારુતી તથા ।
નભોમયીતિ કથ્યન્તે સૂરિભિઃ પઞ્ચ ધારણાઃ ॥ ૩૬॥
અત એવ તથા પ્રોક્તા ધારણા યોગવિત્તમૈઃ ।
સર્વસિદ્ધિપ્રદાસ્તાશ્ચ સદાભ્યાસરતાત્મનામ્ ॥ ૩૭॥
પાદાદિજાન્વન્તમહીતલેઽસ્મિન્-

વાયું લકારેણ સમાધિરોપ્ય ।
સ્મરંશ્ચતુર્બાહુધરં  ચતુર્મુખં

સન્ધારયેદ્ભૂમિજયં સમાપ્નુયાત્ ॥ ૩૮॥
વકારેણોપેતં સલિલનિલયે જાનુનાભ્યન્તદેશે

સ્થિરં કૃત્વા  વાયું મધુરિપુમમું સંસ્મરેત્પતિચેલમ્ ।
પ્રસન્નાસ્યં શુદ્ધસ્ફટિકમણિનિભં શઙ્ખચક્રાઙ્કબાહું 

જલાદુત્પન્નોદ્યદ્વયજયમિદં ત્વં ભજે વારુણીયમ્ ॥ ૩૯॥
નાભેઃ કણ્ઠાન્તદેશે વરશિખિનિલયે વાયુમારોપ્ય રેફા-

ત્ર્યક્ષં રુદ્રસ્વરૂપં તરુણરવિનિભં ભસ્મનોદ્ધૂલિતાઙ્ગમ્  ।
શાન્તં શીઘ્રપ્રસન્નં વરદમભયદં સંસ્મરન્ભાવયેત્તં

યસ્તસ્યાભ્યાસિનોઽગ્નેર્ભયહરણમિહા સમ્ભવેદ્ધારણાયાઃ ॥ ૪૦॥
ગલાદિમ્રુબોર્મધ્યદેશે સમીરસ્થલે માન્તવર્ણેન દેદીપ્યમાનમ્ ।
પ્રકાશસ્વરૂપં સ્મરેદીશ્વરં યઃ સખે વાયુવત્ક્રીડતીશપ્રભાવાત્ ॥ ૪૧॥
અભ્રૂમધ્યાદિકાન્તે પવનમતિદૃઢં વ્યોમદેશે પ્રકુર્વ-

ન્સોમં સોમાર્ધમૌલિં  દશકરકમલં પઞ્ચવક્ત્રં ત્રિનેત્રમ્ ।

શ્રીકણ્ઠં સાયુધં તં સમધિકવરદં સર્વતત્ત્વાદિતત્ત્વં
બિન્દું વ્યોમસ્વરૂપં શિવમભયયુતં ચિન્તયેદ્યઃ સ મુક્તઃ ॥ ૪૨॥

ઇત્યેવં ધારણાઃ પઞ્ચ ઘટિકાપઞ્ચકાન્વિતાઃ ।
એકૈકાં ધારયેત્તાભિર્દેહાસિદ્ધિં  ભજેન્નરઃ ॥ ૪૩॥
એતાસુ ભૂમ્યાદિકધારણાસુ

નૃણાં સદા પ્રાણનિરોધનેન ।
યે દોષજાઃ સર્વપુરાણરોગા

નશ્યન્તિ શીઘ્રં ન હિ સંશયોઽત્ર ॥ ૪૪॥
જ્ઞાનેન કર્મણા પઞ્ચ ધારણા યોગિભિર્ધૃતાઃ ।
સમભ્યાસરતા યત્ર તરન્તિ ભવસાગરમ્ ॥ ૪૫॥
ઇયં ધારણા । અથ સમાધિઃ-
સુજ્ઞાનદીપં સુધિયાઽવલમ્બ્ય

હૃદાલયે ત્વં મનસાઽવલોક્ય ।
સ્વાત્મોપહારં પરમાત્મલિઙ્ગ

સમાધિનાઽસ્મિન્વિનિવેદયસ્વ ॥ ૪૬॥
જલસૈન્ધવયોર્યથૈક્યયોગો

ભવતીહાપિ તથૈવ સામરસ્યમ્ ।
મનસશ્ચ સદાઽઽત્મનશ્ચ યોગાત્સ

સમાધિરિતિ કથ્યતે મુનીન્દ્રૈઃ ॥ ૪૭॥
યદા ભવતિ ચૈકત્વં જીવાત્મપરમાત્મનોઃ ।
તદા સમાધ્યવસ્થાયાં ગમિષ્યન્તિ યમીશ્વરાઃ ॥ ૪૮॥
શ્રોત્રાદીને ન ચેન્દ્રિયાણિ વિષયાઃ શબ્દાદયોઽહં મનો

વૃત્તિર્નૈવ સુખાસુખાનિ ચ તથા માનાવમાનાવપિ ।
શીતોષ્ણામિતપુણ્યપાપસુમહાસઙ્કલ્પજાલાન્યહો

નૈવાનેવ સમાધિના સહ મનાલીને પરબ્રહ્મણિ ॥ ૪૯॥
યુક્તાહારો મુનીન્દ્રો નિરશનપર એવાથવા યુક્તનિદ્રો

નિદ્રાત્યક્તો ગુહાયાં વસતિ વિચરતિ ક્ષ્માતલે નિસ્પૃહાત્મા ।
નાનાકર્મક્રિયાસુ પ્રથિતકુશલયુક્તોઽપિ વા નિષ્ક્રિયો વા

નાનાચેષ્ટાસ્વજસ્રં વિહરતિ ચ સમાધૌ સમાસક્તચેતાઃ ॥ ૫૦॥

એવમષ્ટાઙ્ગથોગેન  હઠેનાનેન નૈષ્ઠિકૈઃ ।
અનાલસ્યકૃતાભ્યાસાત્સિદ્ધયઃ શ‍ૃણુ તસ્ય તાઃ ॥ ૫૧॥
પ્રથમે હતરુગ્વર્ષે સર્વલોકપ્રિયો ભવ ।
વત્સરે ચ દ્વિતીયેઽથ કવિતાં કુરુતે સુવાક્ ।
ભુજગાદ્યૈસ્તથા દુષ્ટૈસ્તૃતીયે ન પ્રવાધ્યતે ॥ ૫૨॥
ચતુર્થકેઽનાતુરતા વિપાસા

નિદ્રાદિશીતાતપવર્જિતઃ   સ્યાત્ ।
દૂરશ્રવાઃ પઞ્ચમવત્સરે વાક્-

સિદ્ધિં  પરેષાં તનુષુ પ્રવેશઃ ॥ ૫૩॥
ષષ્ઠેન વજ્રૈરપિ નૈવ ભિદ્યતે

તતોઽતિવેગી ચ સ દૂરદર્શનઃ ।
ત્યજેદ્ભુવં સપ્તમવત્સરેઽથ

વિભૂતયસ્તસ્ય ભવેયુરષ્ટમે ॥ ૫૪॥
ગગનચરો દિગ્વિચરો નવમેઽબ્દે યસ્તુ વજ્રકાયઃ સ્યાત્ ।
સ મનોવેગી દશમે યત્રેચ્છા તત્ર ગચ્છતિ પ્રમનાઃ ॥ ૫૫॥
એકાદશકે વર્ષે સર્વજ્ઞઃ સિદ્ધિમાન્ભવેદ્યોગી ।
દ્વાદશકે શિવતુલ્યો કર્તા હર્તા સ્વયં ભવતિ ॥ ૫૬॥
દ્વાદશવર્ષૈરેવં સદ્ગુરુનાથસ્ય પાદયોર્ભક્ત્યા ।
નિર્વિઘ્નેન   ધૃતાત્મા સિદ્ધો ભવતીતિ સંસિદ્ધમ્ ॥ ૫૭॥
અત એવ મહાશ્વર્યં યોગમષ્ટાઙ્ગમાદરાત્  ।
શિવપૂજાઙ્ગમેતદ્ધિ  ત્વમેવાભ્યસનં કુરુ ॥ ૫૮॥
નિરન્તરકૃતાભ્યાસાજ્જરામરજવર્જિતઃ   ।
સ જીવેદિચ્છયા લોકે તતો મુક્તિમવાપ્નુયાત્ ॥ ૫૯॥
યમેન નિયમેનૈવ મન્યે ભક્તિરિવ સ્વયમ્ ।
સ્થિરાસનસમાયુક્તો મહેશ્વરપરાન્વિતઃ ॥ ૬૦॥
ચરાચરલયસ્થાનં લિઙ્ગમાકાશસંજ્ઞિકમ્  ।
પ્રાણેત વ્યોમ્નિ સંલીને પ્રાણલિઙ્ગી  ભવેન્નરઃ ॥ ૬૧॥
પ્રત્યાહારેણ સંયુક્તઃ પ્રસીદતિ ન સંશયઃ ।

ધ્યાનધારણસંયુક્તો ચરણસ્થલવાન્સુધીઃ ॥ ૬૨॥
લિઙ્ગૈક્યાદ્વૈતભાવાત્મા  નિશ્ચલૈક્યસમાધિના ।
એવમષ્ટાઙ્ગયોગેન  વીરશૈવો ભવેન્નરઃ ॥ ૬૩॥
તસ્માત્સર્વપ્રયત્નેન કર્મણા જ્ઞાનતોઽપિ વા ।
ત્વમપ્યષ્ટાઙ્ગયોગેન  શિવયોગી ભવાનઘ ॥ ૬૪॥
ઇતિ શ્રીસદાશિવયોગીશ્વરવિરચિતાયાં શિવયોગદીપિકાયાં તૃતીયઃ પટલઃ ।

અથ ચતુર્થઃ પટલઃ ।
યત્સર્વગં શ્રુતિશિરઃપરમૈકમાદ્યં

જ્યોતિર્મયં દૃઢવિરક્તજનાભિગમ્યમ્ ।
ગોસંસ્થિતં ગુરુસદાશિવ યોગિનાથં

લિઙ્ગસ્વરૂપમહમન્વહમાશ્રયામિ  ॥ ૧॥
રાજયોગઃ પરિગ્રાહ્યો વિદ્વદ્ભિસ્તેન હેતુના ।
યસ્ય સાધનમષ્ટાઙ્ગહઠયોગ  ઇહોચ્યતે ॥ ૨॥
પૂર્વોત્કાષ્ટવિધાઙ્ગગાનિ  હઠે તાનિ સ્થિતાનિ ચ ।
એકૈકશ્લોકરૂપેણ કૃતાનિ ચ મયા શ‍ૃણુ ॥ ૩॥
આહારનિદ્રેન્દ્રિયદેહસર્વ-

વ્યાપારશીતાતપસંજ્ઞિતાનામ્ ।
જયશ્ચ શાન્તિશ્ચ ભવેદ્યમાઙ્ગઃ -

શનૈઃ શનૈઃ સાધયિતું સ યોગ્યઃ ॥ ૪॥
ભક્તિર્ગુરૌ પરમતત્ત્વપદેઽનુરક્તિ-

ર્નિઃસઙ્ગતા    સ્વયમુપાગતલાભતુષ્ટિઃ ।
એકાન્તવાસપરતા ચ મનોનિવૃત્તિ-

ર્વૈરાગ્યભાવ ઇતિ યે નિયમાસ્ત એવ ॥ ૫॥
સ્વસ્વરૂપે સર્વકાલમાસનત્વં સુખાસનમ્ ।
સર્વવસ્તુન્યુદાસીનભાવશ્ચાઽઽનનમીરિતમ્ ॥ ૬॥
વિદુર્બુધા રેચકપૂરકુમ્ભ-

સઙ્ઘટ્ટનશ્વાસતયા  પ્રયત્નાત્ ।

પ્રાણસ્થિરત્વં જગતાં ચ મિથ્યા
ચિત્તં સ્થિરં પ્રાણનિરોધભાવઃ ॥ ૭॥

ચિત્તસ્યાન્તર્મુખેન પ્રતિહતબહુચૈતન્યકલ્લોલજાલ
સ્યોત્પન્નસ્યાસ્ય નાનાવિપુલમતિવિકારસ્ય સંસક્તિરેવ ।

તત્તન્નાનાવિકારગ્રસનમિતિ તથા કથ્યતે યોગવિદ્ભિઃ
પ્રત્યાહારઃ સ એવાવિચલિતસુમનાસ્તં કદાઽહં ભજામિ ॥ ૮॥

સોઽહમ્ભાવાત્પ્રકટિતપદમદ્વૈતમુખ્યસ્વભાવં
યદ્યલ્લોકે સ્ફુરતિ ખલુ તદાત્મસ્વરૂપસ્વભાવમ્ ।

સમ્યગ્દૃષ્ટિર્ગુરુકરુણયા સર્વભૂતેષુ યાતિ
સ્વાત્મારામઃ સ ભવતિ સખે ધ્યાનમાર્ગૈકનિષ્ઠઃ ॥ ૯॥

સ્ફુરતિ પરમતત્ત્વં તસ્ય બાહ્યાન્તરે યત્
સતતમમલમત્યા ધારણં નિશ્ચલેન ।

પુનરપિ ચ વદામસ્તે પ્રકાશોઽયમાસ્તે
ચલનરહિતચિત્તં કેવલં ધારણા મા ॥ ૧૦॥

નિજાનુભવશીલતા નિખિલતત્ત્વસામ્યશ્રુતેઃ
સ્મૃતેરપિ ચલસ્થિતિસ્થિરતયા નિદિધ્યાસતા ।

સદૈકપરિભાવનાસહજતા હ્યનાયાસનાત્ ।
સમાધિરિતિ કીર્તિતા   સતતનિર્વિકલ્પાત્મતા   ॥ ૧૧॥

બાહ્યે ચાભ્યન્તરે બ્રહ્મ સર્વજન્તુષુ ભાસતે ।
તથાઽપિ ગુરુમજ્ઞાત્વા તે ન પશ્યન્તિ તત્પદમ્ ॥ ૧૨॥
અથ શ‍ૃણુ મહાશ્વર્યં રાજયોગાભિધાનકમ્ ।
ઇમં સદ્ગુરુણા યાતિ સજ્જનો નાન્યકર્મભિઃ ॥ ૧૩॥
દુષ્કરાભ્યાસયોગેન મહાયાસેન કિં  ફલમ્ ।
ક્ષણેન લભ્યતે બ્રહ્મ સદ્ગુરોરવલોકનાત્ ॥ ૧૪॥
ખણ્ડજ્ઞાનવેતાં ચ ષટ્સમયસમ્મોહાન્ધકારાત્મનાં

નાનાવેદપુરાણશાસ્ત્રકવિતાવાગ્વૈખરીશાલિનામ્ ।
મૂઢાનાં ચતુરાશ્રમૈકનિયમાદ્ગુર્વાત્મકાનાં કથં

યોગજ્ઞાનમિદં ભવેદ્ગુરુમુખાભાવેઽપરોક્ષાત્મકમ્ ॥ ૧૫॥
ક્ષેત્રાર્થરમ્યગૃહપુત્રકલત્રમિત્રૈ-

ર્વાદૈર્મહારસરસાયનધાતુવાદઃ ।
તૈઃ કામમન્ત્રલયયોગહઠાદિભેદૈ-

ર્બન્દ્ધાત્મનાં કથમિહાસ્તિ ગુરુપ્રસાદઃ ॥ ૧૬॥
આદૌ વર્ણાશ્રમાચારગુરૌ બ્રહ્મજ્ઞતાઽસ્તિ ચેત્ ।
ભજેત્તમેવ યત્નેન નોચેદન્યં ગુરું ભજેત્ ॥ ૧૭॥
આત્માનમદ્વન્દ્વમનન્તમાદ્યં

નિરઞ્જનં નિશ્ચલનિત્યદીપ્તમ્ ।
સચ્ચિન્મયાનન્દપરામૃતં

યો વેત્તિ સ્વભાવેન ગુરુઃ સ એવ ॥ ૧૮॥
જ્ઞાનવૈરાગ્યલાભેન તૃણીકૃત્ય જગત્ત્રયમ્ ।
આદૌ સદ્ગુરુમાશ્રિત્ય તત્ત્વજ્ઞાનં સમભ્યસેત્ ॥ ૧૯॥
જ્ઞાતૃત્વમન્તરિક્ષં ચ સમાનો વાયુરેવ ચ ।
શ્રોત્રમગ્નિર્ધ્વનિર્વારિવાગ્ભૂઃ ખે તત્ત્વપઞ્ચકમ્ ॥ ૨૦॥
મનશ્ચૈવ વિયદ્વ્યાનો વાયુશ્ચર્મ ધનઞ્જયઃ ।
સ્પર્શાઽમ્ભશ્ચ ક્ષમા પાણિર્મરુતસ્તત્ત્વપઞ્ચકમ્ ॥ ૨૧॥
નમો બુદ્ધિરુદાનં ચ મરુદૂર્વાગ્નિરેવ ચ ।
પાયૂ રૂપં ધરા પાદો વહ્નેર્યત્તત્ત્વપઞ્ચકમ્  ॥ ૨૨॥
ચિત્તં વિષ્ણુપદં વાયુરપાનો રસનાનલઃ ।
રસો જલમુપસ્થં ભૂરપાં તત્ત્વાનિ પઞ્ચકમ્ ॥ ૨૩॥
અહઙ્કારસ્તથા પ્રાણો ઘ્રાણો ગન્ધો ગુદં ચ હિ ।
ભૂમિતત્ત્વાનિ કીર્ત્યન્તે પઞ્ચધા તત્ત્વવેદિભિઃ ॥ ૨૪॥
પઞ્ચવિંશતિત્ત્વાનિ   પઞ્ચભૂતસ્થિતાનિ ચ ।
તાનિ યો વેત્તિ તત્ત્વજ્ઞઃ સ શિવઃ સ ચ મુક્તિભાક્ ॥ ૨૫॥
આધ્યાત્મિકાધિભૂતાઘિદેવતાનિ યથાક્રમમ્ ।
દશેન્દ્રિયેષુ વિભજઞ્જીવાન્તઃકરણેષુ ચ ॥ ૨૬॥
નાહં ભૂતગુણેન્દ્રિયાણિ ચ મનોઽહઞ્ચિત્તબુદ્ધિર્વપુઃ

પ્રાણાશ્વાઽઽશ્રમધર્મકર્મનિરતો નૈવ પ્રપઞ્ચોઽખિલમ્ ।
નિત્યં નિશ્વલમેકમચ્યુતમજં શાન્તં શિવં નિર્ગુણં

shivayogadIpikA.pdf 19



સદાશિવયોગીશ્વરવિરચિતા શિવયોગદીપિકા

શુદ્ધં બુદ્ધપદં તુ યત્તદહમસ્મીતિ સ્મરઞ્જીવતિ ॥ ૨૭॥
દેહત્રયે પ્રથિતષોડશધાવિકારાન્

લિઙ્ગાનિ  સપ્તદશધા નવધા પદાર્થાન્ ।
આત્માનમષ્ટવિધયા પ્રકૃતેઃ સ્વમાવાન્

જ્ઞાત્વા તદન્ય ઇતિ જીવતિ યો મહાત્મા ॥ ૨૮॥
સત્યં જ્ઞાનમનન્તં યદ્બ્રહ્મેતિ વદતિ શ્રુતિઃ ।
મુક્તાનન્દસ્વરૂપં ચ નનુ તત્ત્વમિતિ સ્થિતઃ ॥ ૨૯॥
નૈતદહં નૈતદહં ચેતિ ચ યદન્યદ્વિભાવયાઽઽત્માનમ્ ।
સોઽહમિતિ સોઽહમિતિ નનુ ભાવય સર્વં ત્વમાત્માનમ્ ॥ ૩૦॥
હૃદિ જ્ઞાનાદેવ મોક્ષ ઇત્યેતદ્વાક્યમાદરાત્ ।
ગૃહીત્વા જ્ઞાનયોગેઽસ્મિન્સમાહિતમના ભવ ॥ ૩૧॥
અતઃ પરં તારકં ગૃહ્યં દૃષ્ટપ્રત્યયસંયુતમ્ ।
મમાનુભવસંસિદ્ધં યોગં પ્રાણસખે શ‍ૃણુ ॥ ૩૨॥
મન્ત્રેણ લયયોગેન હઠયોગેન સર્વદા ।
યાવદ્બ્રહ્મ ન જાનન્તિ તાવત્ક્લિશ્યન્તિ પણ્ડિતાઃ ॥ ૩૩॥
નેત્રે નિમીલિતે નિત્યં કિઞ્ચિદુન્મીલિતે તદા ।
યો મનશ્ચક્ષુષા બ્રહ્મ પશ્યતીતિ સ યોગિરાટ્ ॥ ૩૪॥
શશિભાસ્કરયોર્મધ્યે તારયો સ્થિરતેજસઃ ।
બિન્દુદ્વયં ચ સંયોજ્ય બ્રહ્મતારકમભ્યસેત્ ॥ ૩૫॥
બાહ્યાન્તર્મધ્યલક્ષ્યેષુ બ્રહ્મદર્શનતત્પરઃ ।
દૃષ્ટાદૃષ્ટસ્વરૂપાણિ નનુ તાનિ વિલોકય ॥ ૩૬॥
મૂલકન્દાદણ્ડલગ્નાદ્બ્રહ્મનાડી શશિપ્રભા ।
તસ્ય મધ્યે તાડત્કોટિનિભા તામૂર્ધ્વગામિનીમ્ ॥ ૩૭॥
મનસા લક્ષયેન્મૂર્તિ  સદૃશીં  બિસતન્તુના ।
આબ્રહ્મરન્ધ્રપર્યન્તગતાં સિદ્ધિપ્રદાં સ્મરેત્ ॥ ૩૮॥
લલાટોર્ધ્વે તથા લક્ષ્યે યોગી ગોલ્લાટમણ્ડપે ।
વિસ્ફુરત્તારકાકારં મનસા લક્ષયેત્સદા ॥ ૩૯॥
અથવા કર્ણયોર્દ્વારે તર્જનીભ્યાં નિરોધયેત્ ।

શ્રીહટ્ટમસ્તકે નાદં ઘુઙ્ઘુઙ્કારં  શ‍ૃણોતિ ચ ॥ ૪૦॥
ચક્ષુર્મધ્યે તથા નીલજ્યોતીરૂપં વિલોકયેત્ ।
અન્તર્લક્ષ્યામતિ જ્ઞેયં બહિર્લક્ષ્યમથ શ‍ૃણુ ॥ ૪૧॥
નાસાગ્રદેશાચ્ચતુરઃ ષડષ્ટ

તથા દશ દ્વાદશ સઙ્ખ્યયાઽઙ્ગુલિઃ  ।
બહિસ્થનીલં ચ સુધૂમ્રરક્ત-

તરઙ્ગપીતાદ્ભુતતત્ત્વપઞ્ચકમ્  ॥ ૪૨॥
અથવા સન્મુખાકાશં સ્થિરદૃષ્ટ્યા વિલોકયેત્ ।
જ્યોતિર્મયૂખા દૃશ્યન્તે યોગિભિર્ધીરમાનસૈઃ ॥ ૪૩॥
દૃષ્ટ્યગ્રે વાઽપ્યપાઙ્ગે  વા તપ્તકાઞ્ચનસન્નિભામ્ ।
ભૂમિં  સંલક્ષયેદ્દૃષ્ટિઃ  સ્થિરા ભવતિ યોગિનઃ ॥ ૪૪॥
અથવા શિરસશ્વોર્ધ્વં દ્વાદશાઙ્ગુલસમ્મિતે  ।
જ્યોતિષ્પુઞ્જં નિરાકારં લક્ષયેન્મુક્તિદં ભવેત્ ॥ ૪૫॥
યત્ર યત્રાર્થવાન્યોગી તત્ર તત્ર વિલક્ષયેત્ ।
આકાશમેવ યત્તસ્ય ચિત્તં ભવતિ તાદૃશમ્ ॥ ૪૬॥
ઇત્યેવં વિવિધાકારં બહિર્લક્ષ્યમુદીરિતમ્ ।
શ‍ૃણુષ્વ મધ્યલક્ષ્યં ચ કથિતં પૂર્વસૂરિભિઃ ॥ ૪૭॥
શ્વેતાદિવર્ણનવખણ્ડસુચન્દ્રસૂર્ય-

સૌદામિનીવહ્નિશિખેન બિમ્બાત્ ।
જ્વલન્નમો વા સ્થલહીનમેકં

વિલક્ષયેત્તત્ખલુ મધ્યલક્ષ્યમ્ ॥ ૪૮॥
નિરાકારં પશ્યેદ્ગુણરહિતમાકાશમથવા

તમોરૂપં ગાઢં સ્ફુરદુરુપરાકાશમથવા ।
મહાકાશં કાલાનલનિભમથાસ્યન્તરુચિરં

પરં તત્ત્વાકાશં રવિશતનિભં સૂર્યખમિતિ ॥ ૪૯॥
વ્યોમપઞ્ચકમેતદ્ધિ તદ્બાહ્યાભ્યન્તરસ્થિતમ્ ।
યઃ પશ્યતિ નરો લક્ષ્યે સ વ્યોમસદૃશો ભવેત્ ॥ ૫૦॥
તારણાચ્ચ ગુરુશિષ્યયોર્દ્વયોસ્તારકોઽયામિતિ યોગસંજ્ઞિકઃ ।

તારકં ભવમહાબ્ધિતારકં તત્ત્વમેવ પરિશીલનં કુરુ ॥ ૫૧॥
ફલમેકં દ્વિધાઽઽચાર્યા યથાર્થં સાઙ્ખ્યતારયોઃ ।
ઉપાધિરહિતઃ સાઙ્ખ્યો યોગઃ સોપાધિકઃ સ્વયમ્ ॥ ૫૨॥
ઇતિ શ્રી સદાશિવયોગીશ્વરવિરચિતાયાં શિવયોગદીપિકાયાં ચતુર્થઃ પટલઃ ।

અથ પઞ્ચમઃ પટલઃ ।
પુનશ્ચાતિરહસ્યં યજ્જ્યોતિષાં નિલયં મહત ।
દિવ્યલિઙ્ગસ્થલં  દૃષ્ટમન્તર્લક્ષ્યાત્મકં શ‍ૃણુ ॥ ૧॥
નાન્તસ્થલં બહિર્વ્યાપ્તમપરોક્ષસ્વરૂપકમ્ ।
આકાશાભ્યન્તરાકાશમન્તર્લક્ષ્યં તદેવ હિ ॥ ૨॥
લક્ષ્યલીનમનસાઽનિલેન યો વર્તતે ચલિતતારકો ભવેત્ ।
ખેચરીયમથ સૈવ શામ્ભવી મુદ્રયાઽસ્તુ કૃતયા જગદ્ગુરુઃ ॥ ૩॥
લોકેઽન્તઃખેચરી મુદ્રા અજ્ઞાત્વા બાહ્યખેચરીમ્ ।
અવલમ્બ્ય રતા કોચજ્જિહ્વાછેદનકર્મણા ॥ ૪॥
તાલુમૂલદ્વાદશાન્તમધ્યં પ્રત્યક્કલાત્મકમ્ ।
યત્તસ્મિઞ્જ્યોતિષિ મનો દત્ત્વા નિજહૃદિ ક્રમાત્ ॥ ૫॥
દૃષ્ટિસ્તુ પૂર્ણિમા   જ્ઞેયં દૃશ્યમાદૌ તમોમયમ્ ।
તન્મધ્યે મનસા પશ્યેજ્જ્યોતિર્લિંઙ્ગ    સુનિશ્ચલમ્ ॥ ૬॥
નાસાગ્રદત્તનિમિષોન્મિષબાહ્યદૃષ્ટ્યા

લક્ષ્યે સદાશિવવિમર્શકગૂઢદૃષ્ટ્યા ।
જ્યોતિઃસ્વરૂપમચલં પરિણામહીનં

પશ્યન્તિ યે ત ઇહ સંયમિનઃ કૃતાર્થાઃ ॥ ૭॥
પશ્ચિમાભિમુખં લિઙ્ગમભિન્નવલયાકૃતિમ્   ।
ત્વં પૂર્વાભિમુખો ભૂત્વા પશ્ય પશ્ય મહાદ્ભુતમ્ ॥ ૮॥
યદા તજ્જ્યોતિરોઙ્કારં બ્રહ્માચ્યુતશિવાત્મકમ્ ।
પશ્યન્તિ સૂરયઃ શાન્તં તદ્વિષ્ણોઃ પરમં પદમ્ ॥ ૯॥
પૂર્ણેન્દુબિમ્બ ઇવ સન્મણિદીપિકેવ

મધ્યાહ્નસૂર્ય ઇવ વહ્નિશિખેવ નિત્યમ્ ।

વિદ્યુત્પ્રભેવ શિવલિઙ્ગમહો  વિચિત્રં
લક્ષ્યાન્તરે જ્વલતિ પશ્યતિ ચક્ષુરગ્રે ॥ ૧૦॥

આત્મલિઙ્ગમિદં  પશ્ય કિમન્યૈઃ કર્મવિભ્રમૈઃ ।
અહિંસાદ્યષ્ટપુષ્પૈસ્ત   માનસૈરઙ્ગ  પૂજય ॥ ૧૧॥
પુષ્પાણ્યહિંસેન્દ્રિયનિગ્રહશ્ચ 

દયાક્ષમાજ્ઞાનસમાહ્વયાનિ ।
ધ્યાનં તપઃ સત્યમમીભિરેવં

પ્રપૂજયેદાત્માનિ સિદ્ધલિઙ્ગમ્  ॥ ૧૨॥
યો નિમીલદનિમીલદમ્બકો રેચપૂરપરિવર્જિતાનિલઃ   ।
સર્વસંશયવિભિન્નમાનસો રાજયોગપદભાક્સએવ હિ ॥ ૧૩॥
શ‍ૃઙ્ગાટકે  યસ્તુ મનો નિયમ્ય

ત્રિકોણગામી શશિભાસ્કરાભ્યામ્ ।
બાહ્યાન્તરઙ્ગપ્રવણૈકગોભિ -

રષ્ટાવધાની હઠરાજયોગી ॥ ૧૪॥
દૃગ્દૃશ્યમાનસમ્બન્ધાદુન્મન્યન્તં વિચિન્તયેત્ ।
શિવયોગમિદં ગુહ્યં જીવન્મુક્તિકરં મુને ॥ ૧૫॥
રોચિસ્તડિદ્ધૂમ્રકબિન્દુનાદં

કલાભખદ્યોતરવીન્દુદીપ્તાઃ ।
તત્પ્રત્યયાનેકસુવર્ણવર્ણા

કિઞ્જલ્કદણ્ડા નવરન્નમુખ્યાઃ ॥ ૧૬॥
વક્ત્રેણાઽઽપૂર્ય વાયું હુતવહનિલયેઽપાનમાકૃષ્ય  ધૃત્વા

સ્વાઙ્ગુષ્ઠાદ્યઙ્ગુલીભિઃ   સ્વકરતલયોઃ ષડ્ભિરેવં નિરુધ્ય ।
શ્રોત્રે નેત્રે ચ નાસાપુટયુગલમથાનેન માર્ગેણ ધીરાઃ

પશ્યન્તિ પ્રત્યયાંસ્તાન્પ્રણવબહુવિધધ્યાનસંલીનચિત્તાઃ  ॥ ૧૭॥
દૃષ્ટિર્વા રવિસોમપાવકયુતાં ચન્દ્રાર્કયોરાગમે

દીપ્તાનિશ્ચલગેહદીપનિકટે વાનિર્મિતીનામપિ   ।
દૃશ્યન્તે સ્ફુરિતા સ્ફુટા નયનયોરગ્રે ચ તત્પ્રત્યયા-

સ્તેષાં તત્પરચેતસાં વિગલિતા તદ્વ્યાવૃતીનાં મુને ॥ ૧૮॥
પ્રમાણપ્રત્યયાતીતં શાન્તં તેજોમયાત્મકમ્ ।

તદતીતં પરબ્રહ્મ ચેતિ વિદ્વદ્ભિરીરિતમ્ ॥ ૧૯॥
ભાવયોગમસઙ્કલ્પવિકલ્પાસ્પદમદ્ભુતમ્ ।
સમ્પ્રાપ્તો યસ્તસ્ય ભવેદવસ્થા ચોન્મની હિ સા ॥ ૨૦॥
આધારમધ્યહૃદ્વ્યાપ્તં નાદબિન્દુકલાત્મકમ્ ।
તદતીતં સ્વરૂપં યત્તદેવ પરમં પદમ્ ॥ ૨૧॥
યઃ સમેતિ મનસા નિરાશ્રયં નિરવલમ્બપદતત્ત્વમવ્યયમ્ ।
ભાવનાવિરહિતં નિરામયં પરશિવો હૃદિ સ તન્મયો ભવેત્ ॥ ૨૨॥
અણુમાત્રં યદિ ભવેદસ્તિત્વં વિદુષાં ભુવિ ।
તદેવ બન્ધહેતુઃ સ્યાદ્ભાવાભાવાવુભૌ ત્યજેત્ ॥ ૨૩॥
જ્ઞાનજ્ઞેયૌ ધ્યાનધ્યેયૌ લક્ષ્યાલક્ષ્યે ભવાભવૌ ।
ઊહાપોહૌ યો દૃગ્દૃશ્યે સર્વ ત્યક્ત્વા જીવન્મુક્તઃ ॥ ૨૪॥
સર્વાસ્વવસ્થાસ્વકૃતપ્રયત્નો

નિશ્ચિન્તભાવો મૃતવત્સ તિષ્ઠન્ ।
કલ્લોલહીનામ્બુધિવન્નિવાત-

પ્રદીપવત્તત્ત્વમયઃ સુખી સ્યાત્ ॥ ૨૫॥
શ‍ૃણુ ચિચ્છિવપૂજાયાઃ પ્રકારં કથયામ્યહમ્ ।
રહસ્યં સર્વશાસ્ત્રાર્થસારં સદ્યો વિમુક્તિદમ્ ॥ ૨૬॥
નિશ્ચિન્તૈવ શિવધ્યાનં નિષ્ક્રિયા તસ્ય પૂજનમ્ ।
પ્રદક્ષિણં નિશ્ચલત્વં સોઽહમ્ભાવો નમસ્ક્રિયા ॥ ૨૭॥
મૌનં સઙ્કીર્તનં તસ્ય જપસ્તુ પરિપૂર્ણતા ।
કૃત્યાકૃત્યજ્ઞતા શીલં નિર્વાણં સમદર્શનમ્ ॥ ૨૮॥
સર્વેન્દ્રિયગુણરહિતા રૂપાતીતા નિરઞ્જના શાન્તા ।
ભાવાભાવવિદૂરા સહજાવસ્થેતિ સા કથિતા ॥ ૨૯॥
જાગ્રત્સ્વમસુષુપ્તિશ્ચ તુરીયં ચ તથૈવ ચ ।
તુર્યાતીતં ચ સહજં ન કિઞ્ચિચ્ચિન્તયેત્તતઃ ॥ ૩૦॥
વિહાય કર્માણ્યઘસંયુતાનિ

ગૃહ્ણાતિ કર્માણિ શુભાન્વિતાનિ ।
સ્વર્ગોન્મુખો યઃ પુરુષઃ પ્રવૃત્તો-

નૈવાધિકારી સ તુ જાગરેઽપિ ॥ ૩૧॥
અલમલમખિલસુખૈકપદશ્ચેતિ કદાચિભિવૃત્તમનો યઃ ।
સ તુ જાગ્રદવસ્થાયાં તિષ્ઠન્મોક્ષોન્મુખો ભવતિ ॥ ૩૨॥
સંસારોત્તરણં મમાસ્તિ કથમિત્યાચાર્યસંસેવનં

વિદ્વત્સઙ્ગમકામવિસ્મૃતિસદાચારૈઃ  સમં મૌનતામ્ ।
વૈરાગ્યશ્રુતિશાસ્ત્રનિશ્ચયધિયા કામાદ્યરિધ્વંસનં

યોગાભ્યાસમુપૈતિ દમ્ભરહિતં જાગ્રતયત્સ્વભાવાન્વિતઃ ॥ ૩૩॥
મૃતો જાગ્રદવસ્થાસુ યદિ ચેદન્યજન્માનિ ।
સ્વનાવસ્થાં ગતો યાતિ પૂર્વાભ્યાસવશાદ્ભુવિ ॥ ૩૪॥
સ્વપ્ને યદખિલં લોકં પશ્યઞ્શરદભ્રરૂપ ઇવ ચિત્તે ।
તિષ્ઠન્સત્તામાત્રઃ સ્વપ્નાવસ્થાન્વિતશ્ચરતિ ॥ ૩૫॥
ગતે દ્વૈતભાવે સ્થિતે શાન્તિશેષે

પ્રકાશસ્વભાવે ચિદાનન્દમાનૌ ।
બહિર્વૃત્તિયુક્તોઽપ્યહો હૃત્પ્રવૃત્તઃ

સુષુપ્તિસ્થિતશ્ચિત્રવદ્ભાતિ યોગી ॥ ૩૬॥
અનમૃતોઽપ્યમૃતક્ષયમાનસો વિદિતશાન્તતનુર્નિરહઙ્કૃતિઃ    ।
ગલિતગન્ધગુણઃ સ તુર્યભાગ્વહતિ જીવતિ મુક્તિમભાવનઃ ॥ ૩૭॥
સમ્પૂર્ણકુમ્ભ ઇવ વારિનિધાનમધ્યે

સંશૂન્યકુમ્ભ ઇવ વિષ્ણુપદાન્તરાલે ।
અન્તર્બહિઃ પ્રથિતપૂર્ણશૂન્યભાવઃ

સચિત્રદીપ ઇવ ભાતિ તુરીયયુક્તઃ ॥ ૩૮॥
કૈશ્ચિદ્બ્રહ્મેતિ કૈશ્ચિદ્ધારિરિતિ શિવ ઇત્યાદિ કૈશ્ચિત્સ નાના-

ભેદૈઃ પ્રોક્તં સશૂન્યપ્રકૃતિપુરુષકાલાર્થરૂપતિ  કૈશ્ચિત્ ।
કૈશ્વિલ્લોકૈવિકલ્પાત્મકબહુવચનૈર્દેહયુક્તોઽપિ નિત્યં

મુક્તઃ સ્યાદ્યસ્તુરીયાતીતસમાખ્યામવસ્થાં સમેત્ય ॥ ૩૯॥
તસ્માત્સર્વપ્રયત્નેન ક્રમાદ્ભ્યાસયોગતઃ ।
તુર્યાતીતાં તામવસ્થાં સમાસાદ્ય સુખી ભવ ॥ ૪૦॥
સર્વાવસ્થાં ગતો વાઽપિ સર્વાવસ્થાં ન સંસ્મર ।
ત્યજ સઙ્ગમશેષં  ચ મનોઽન્તર્બહિરન્વિતમ્ ॥ ૪૧॥

નિવર્તમાન્યકર્માણિ શિવયોગં પ્રવર્તય ।
સહજાયમનસ્કાન્તાં મુદ્રાં સચ્ચિન્મયીં  ભજ ॥ ૪૨॥
આત્માનં ગગનં કૃત્વા  બિન્દું કૃત્વા  તથૈવ ચ ।
દ્વયં સમરસં કુર્યાદમનસ્કકલા હિ સા ॥ ૪૩॥
સ્વપ્નજાગરણાતીતં મૃતજીવનવર્જિતમ્   ।
સ્વામિઞ્શિવામનસ્કાખ્યં ગમિષ્યામઃ કદા વયમ્ ॥ ૪૪॥
સચરાચરજગદખિલં યત્કિઞ્ચિદિદં ભવેન્મનોદૃશ્યમ્ ।
મનસોઽપ્યુન્માનિતાં યાતિ સ તત્ત્વં કથં ન ભવેત્ ॥ ૪૫॥
અથવા યત્ર મનઃ સંયાતિ હિ તત્રૈવ તન્મનઃ સ્થાપ્ય ।
તત્કારણાલ્લયઃ સ્યાદ્વૃદ્ધિઃ  સ્યાદ્વાર્યમાણં તુ ॥ ૪૬॥
યથેચ્છયા મનો ગચ્છેત્સ્વયમેવ નિવર્તતે ।
નિરઙ્કુશેન વિધિના કરટીવ મદોત્કટઃ ॥ ૪૭॥
નાદ એવ લયશ્રેષ્ઠો મુદ્રાણાં ખેચરી વરા ।
યોગશ્રેષ્ઠો નિરાલમ્બો હ્યવસ્થાસુ મનોન્મની ॥ ૪૮॥
રાજયોગસ્ય મુદ્રાં તામેત્ય યોગી મનોન્મનીમ્ ।
વિચરત્યાખિલાંલ્લોકાન્બાલોન્મત્તપિશાચવત્ ॥ ૪૯॥
જીવન્મુક્તિપ્રકારસ્ય યોગ એવ ન ચાન્યથા ।
સ એવ સિદ્ધિદઃ સમ્યક્સર્વદર્શનસમ્મતઃ ॥ ૫૦॥
મન્ત્રલયાવારમ્ભકઘટસંજ્ઞૌ પરિચયો હઠઃ સ્યાતત્ ।
સમનિષ્પત્તિસ્મૃત એવ મહાન્રાજયોગસ્તુ ॥ ૫૧॥
તસ્માત્સંસેવ્ય એવંવિધ ઇહ યમિના શ્રેયસે યોગમાર્ગો

હ્યાલસ્યં ધૂર્તસઙ્ગં  સ્વજનકુપિતશાસ્ત્રાન્ધકારોરુરોગાન્ ।
જિત્વા મન્વન્તરાયાન્પુનરપિ ચ મહાયોગજૈશ્વર્યસિદ્ધિ

સ્ત્યક્ત્વા સ્થિત્વા સુદેશે સજનપરિવૃતેઽબાધિતે ધર્મરાજ્યે ॥ ૫૨॥
તાપત્રયં નવવિધં વ્યવહારભાવાઃ

ષટ્કૌશિકાનિ ષડમિત્રકપઞ્ચકોશા ।
ષડ્ભાવજા વિકૃતયશ્ચ ષડૂર્મયશ્ચ

નિષ્પન્નયોગમહતાં ભુવિ ન સ્યુરેવ ॥ ૫૩॥
મહાદીપ્તવહ્નિર્દહેચ્છુષ્કમાત્રં

યથા પુણ્યપાપાત્મકં સર્વકર્મ ।
તથા નિર્દહેત્ક્ષણાજ્જ્ઞાનવહ્નિ-

સ્તતો મુક્તિમાયાતિ નિષ્પન્ન યોગી ॥ ૫૪॥
અત્યલ્પદીપઃ સુમહત્તમસ્તુ

વિનાશયેદ્યો નિબિડં હઠાદ્યથા ।
અલ્પોઽપ્યહો યોગસમાધિરેષ

વિનાશયેત્કર્મ શુભાશુભં તથા ॥ ૫૫॥
યો યો યોગસમુદ્યતોઽવનિતલે યાત્યન્તિકામાપદં

સ્વર્લોકાન્સમુપેત્ય શાશ્વતસુખં તત્રાનુભૂય સ્વયમ્ ।
સઞ્જાયેત તતઃ સતાં શ્રુતિમતાં યસ્મિન્કુલે યોગિનાં

તુષ્ટિં  પ્રાપ્ય નિવર્તયેદવિભવં યોગી શિવાખ્યં પરમ્ ॥ ૫૬॥
બ્રહ્મણિ પરે હૃદયમપિ યસ્ય લીનં

તસ્ય માતાપિતરાવિહ પરત્ર ચરિતાર્થૌ ।
તસ્ય કુલજાઃ સ્યુરનઘા જયન્તિ સર્વે

તસ્ય પદસઙ્ઘટિતભૂરતિપવિત્રા  ॥ ૫૭॥
યોગશાસ્ત્રે રહસ્યાનિ સિદ્ધસિદ્ધાન્તપદ્ધતિઃ ।
સઙ્ક્ષેપેણ કૃતા બોધ્યા શિવયોગપ્રદીપિકા ॥ ૫૮॥
અભ્યાસશૂરાય જિતેન્દ્રિયાય શિવે ગુરૌ ભક્તિસુનિશ્ચલાય ।
દેયં રહસ્યં શિવયોગશાસ્ત્રં યો મૂઢદાતા ગુરુપાતકી સ્યાત્ ॥ ૫૯॥
પુરબાણાનજસાયકાન્સમુદ્રઋતૂન્કરેષૂંસ્તથા

નિધિબાણાંશ્ચ પઞ્ચ પઞ્ચધા પટલિકાસ્વેવં શિવાઙ્કં મયા ।
પરમિત્યાદિકશબ્દજાલવિવિધચ્છન્દોભિરેસ્તકૃતં

ગિરિનાગામ્બકસઙ્ખ્યયાઽપિ સકલં વન્યૈશ્ચ યોગાન્બહૂન્ ॥ ૬૦॥
ઇતિ શ્રીસદાશિવયોગીશ્વરવિરાચેતાયાં શિવયોગદીપિકાયાં યોગશાસ્ત્રે
રાજયોગપ્રકારેઽમનસ્કવિધાનો નામ પઞ્ચમઃ પટલઃ ।
સદાશિવબ્રહ્મેન્દ્ર
સમાપ્તશ્ચાયં ગ્રન્થઃ ।

